
Кыргызстанда бүгүнкү күндө толеранттуулукка, гу-
мандуулук принциптерине негизделген жеткиликтүү билим 
берүүнүн инклюзивдүү концепциясы кеңири жайылууда. Бул 
макалада автор инклюзивдүү маданиятка аныктама берип, 
анын көп маданияттуу билим берүүдөгү маани-мазмунун тал-
даган. Ошондой эле, негизги маселе болгон ден-соолугунун 
мүмкүнчүлүгү чектелген инсандарга карата инклюзивдүү 
маданиятты калыптандыруунун жолу катары толеранттуу 
мамилени аныктайт. Толеранттуулукту башка адамдардын 
кызыкчылыктарына, ишенимине, адаттарына, өзгөлүктө-
рүнө жана жүрүм-турумдарында болгон мамилени мүнөз-
дөгөн моралдык сапат катары баалайт. Толерантуулукка 
тарбиялоо процесси – коомду ден-соолугунун мүмкүнчүлүктө-
рү чектелүү адамдарга, башка маданияттын өкүлдөрүнө 
карата сабырдуулукту, чыдамдуулукту, көтөрүмдүүлүктү, 
тынчтыкта жашоону, алар менен ыктыярдуу кызматташ-
тыкка барууга даяр болууну тарбиялоо жолу жана көп мада-
нияттуу билим берүүнүн ажырагыс бөлүгү. Толеранттуулук-
ту адамдык мамилелердин нормасы гана эмес, аларды түзүү-
нүн маанилүү компоненти, ошондой эле коомдун өнүгүшүндө-
гү туруктуу, көп кырдуу “уюштуруучу күч” десек болот.  

Негизги сөздөр: билим берүү, тарбиялоо, инклюзия, ин-
клюзивдүү билим берүү, маданият, инклюзивдүү маданият, 
инклюзивдүүлүк, көп маданияттуу, толеранттуулукка тар-
биялоо, толеранттуулук. 

В настоящее время в нашей стране широкое распро-
странение получила концепция инклюзивного образования, ко-
торая основывается на принципах гуманизации, толерант-
ности, обеспечения всеобщего доступа к образованию. В ста-
тье автор дает определение понятия инклюзивная культура, 
раскрывает значение инклюзивной культуры в системе поли-
культурного образования. Также, определяет толерантное 
отношение как способ формирования инклюзивной культуры 
по отношению к людям с ограниченными возможностями, 
что является основным вопросом. Автор ценит толерант-
ность как моральное качество, характеризующее отношение 
к интересам, убеждениям, привычкам, особенностям и пове-
дению других людей. Процесс воспитания толерантности яв-
ляется способом воспитания общества быть толерантным, 
терпеливым, терпимым, миролюбивым, готовым к сотрудни-
честву с людьми с ограниченными возможностями, предста-
вителями других культур и неотъемлемая часть поликультур-
ного образования. Толерантность является не только нормой 
человеческих отношений, но и важной составляющей их фор-
мирования, а также устойчивой, многогранной «организую-
щей силой» в развитии общества. 

Ключевые слова: образование, воспитание, инклюзивное 
образование, культура, инклюзия, инклюзивная культура, по-
ликультурное образование, воспитание толерантности, то-
лерантность. 

Currently, the concept of inclusive education, which is based 
on the principles of humanization, tolerance, and ensuring univer-
sal access to education, has become widespread in our country. In 
the article, the author defines the concept of inclusive culture and 
reveals the meaning of inclusive culture in the system of multicul-
tural education. It also defines a tolerant attitude as a way of crea-
ting an inclusive culture towards people with disabilities, which is 
the main issue. The author values tolerance as a moral quality that 
characterizes the attitude towards the interests, beliefs, habits, 
characteristics and behavior of other people. The process of edu-
cation for tolerance is a way of educating society to be tolerant, 
patient, tolerant, peaceful, willing to cooperate with people with 
disabilities, representatives of other cultures and an integral part 
of multicultural education. Tolerance is not only the norm of hu-
man relations, but also an important component of their formation, 
as well as a stable, multifaceted “organizing force” in the develop-
ment of society. 

Key words: education, inclusive education, culture, inclu-
sion, inclusive culture, multicultural education, tolerance educa-
tion, tolerance. 

Кыргызстанда билим берүү процессин гуман-
даштыруу, жеткиликтүүлүктү камсыз кылуу жана 
толеранттуулук принциптерине негизделген инклю-
зивдик билим берүү концепциясы кеңири жайылып 
жатат.  

Инклюзивдик билим берүү – бул ар бир бала-
нын айырмачылыктарын, ар бир баланын өнүгүү 
көйгөйлөрүн, алардын окууга болгон жөндөмдүүлү-
гүнүн баалуулуктарын таануу гана эмес, ошондой 
эле белгилүү бир этникалык, маданий, социалдык, 
жаш курактык топко таандык болгон муктаждыкта-
рын эске алган ийкемдүү система. 

Кыргызстанда ден соолугунун мүмкүнчүлүктө-
рү чектелүү адамдарды окутууда жана тарбиялоодо 
мамлекеттин, коомдун аларга карата мамилесинин 
өзгөрүшү, мамлекетте укуктук жана мыйзамдык ак-
тылардын пайда болушу, тоскоолдуксуз билим берүү 
чөйрөсүн түзүү максаты, инсанга багытталган мами-
ле жандашмасы (подход) – инклюзиянын пайда бо-
луу өбөлгөлөрүн түзө алды.  

Кыргызстандын билим берүү системасында ин-
клюзивдик ыкманы ишке ашыруудагы артыкчылык-
туу милдеттердин бири – билим берүү процессинин 
бардык катышуучуларынын арасында инклюзивдик 
маданиятты калыптандыруу болуп саналат.  

Көп жылдары бою коомдук аң-сезим менен ка-
лыптанган «майыптар» түшүнүгү бардык убакта «иш-

ке жараксыз» дегенди билдирген. Ал эми алар үчүн 
белгилүү каражаттарды жумшоого аргасыз болгон 
мамлекетке көз карандылык, коом менен аралашууда 
курчап турган өзгөчө кыйынчылыктар аларга карата 
бир жактуу, татыксыз мамиле калыптанган [1].  

Демек, өзгөчө билим алуу мүмкүнчүлүгү бар 
адамдарга карата коомдук мамилени өзгөртүү, ин-
клюзивдүү маданиятты калыптандыруу менен байла-
нышкан көйгөй абдан маанилүү. 

Заманбап коом өзүнүн ар бир мүчөсүн психофи-
зикалык өзгөчөлүктөрүнө карабастан кандай болсо 
ошондой кабыл алууну, жек көрүү сезимин жеңүүнү 
үйрөнсө, анда майыптарга, ар түрдүү элдик мада-
нияттарга аларга карата сый-урматты, кызыгуусу, са-
бырдуулукту ойготуу маселесин көтөрүп жана аны 
тарбиялай алса, анда бул маселени чечилген деп 
эсептесе болот. Бирок, О.М. Хомутова, С.В. Сарычев 
өз эмгектеринде инклюзивдик маданияттын төмөн-
дүгүн баса белгилешет. Алар инклюзивдик билим бе-
рүү процессинде катышуучулардын арасында белги-
сиздиктен коркуу, процесстин башка катышуучу-
лары үчүн зыян келтирүү коркунучу ж.б. көрсөткүч-
төр бар деп эсептешет [5]. 

Инклюзивдик маданияттын деңгээлин жогору-
латуу инклюзивдик билим берүүнү өркүндөтүү про-
цессиндеги актуалдуу көйгөйлөрдүн бири болуп са-
налат. Мисалы, Л.А. Нагорная, Н.Н. Нагорный өз 
изилдөөлөрүндө төмөндөгү жакшыртуунун вектор-
лорун аныкташат: билим берүү процессинде салыш-
тырмалуу дени сак адамдар үчүн инклюзивдик мада-
ниятты түзүү боюнча иш жүргүзүү; окуу процессин-
де ден соолугунун мүмкүнчүлүктөрү чектелүү адам-
дарга психологиялык-педагогикалык жардам жана 
колдоо көрсөтүү; мүмкүнчүлүгү чектелген окуучу-
лар үчүн окуу процессинин тышкы шарттарын жак-
шыртуу боюнча иштерди жүргүзүү. Башкача айткан-
да, ченемдик укуктук базаны өркүндөтүү; зарыл бол-
гон деңгээлде тоскоолдуксуз инфраструктураны тү-
зүү; дистанттык окутууну, маалыматтык технология-
ларды өнүктүрүү; жекече мамиле кылуу ыкмасын 
компетенттүү колдонуу ж.б. [6]. 

«Инклюзивдик маданият» термини эмнени бил-
дирет? Философиялык энциклопедиялык сөздүктө 
«маданият» – (лат. cultura – өстүрүү – тарбиялоо, би-
лим берүү, өнүктүрүү, сыйлоо), адамдардын мамиле-
леринде, ошондой эле материалдык, руханий баалуу-
луктардын тарыхый жактан өнүгүүсүнүн белгилүү 
бир деңгээли. Адамдын турмушун жана ишмердигин 
уюштуруунун формаларын туюнткан чыгармачылык 
күчтөр жана жөндөмдүүлүктөр [3]. Ал эми инклюзия 
(inclusion-кошуу, киргизүү) – ден-соолугунун мүм-
күнчүлүктөрү чектелүү адамдарды жигердүү жашоо-
го киргизүү процесси. Инклюзия ар бир адамды 
коомдук жашоого тең укукта катышууга мүмкүнчү-
лүк берген конкреттүү чечимдерди иштеп чыгуу 

жана колдонуу [2].  
Кээ бир илимпоздор инклюзивдик маданият бул 

өзгөчө философия деп эсептешет, ага ылайык баа-
луулуктар, билим берүү, таалим-тарбия жана жооп-
керчилик бул процесстин бардык катышуучулары та-
рабынан кабыл алынышы жана реалдуу көрүнүшкө 
айлануусу деп белгилешет. 

Н.В. Старовойт, Е.И. Попова өз изилдөөлөрүнүн 
негизинде төмөнкүдөй аныктама беришет: инклюзив-
дик маданият – бул муктаждыктардын көп түрдүү-
лүгү, коом тарабынан жактырылган жана колдоого 
алынган жогорку жетишкендиктерге жетишүүгө мүм-
күнчүлүк берген коомдук маданияты түзүүнүн фун-
даменталдык негизи жана натыйжалары [8, 31-б.]. 

 Н.Г. Сигал өзүнүн илимий изилдөөсүндө тө-
мөнкүдөй аныктаманы ачып берет: «Инклюзивдик 
маданият – бул өзгөчө инклюзивдик атмосфера, 
мында киргизилген өзгөртүүлөр окуу процессинин 
бардык субъекттеринин билим берүү муктаждыкта-
рына ылайыкташтырылышы, белгилүү бир билим бе-
рүү уюмунун муктаждыктарына жана анын жалпы 
структурасына органикалык түрдө сиңирилиши, 
ошондой эле мугалимдерге администрация тарабы-
нан да, башка мугалимдер тарабынан да өзгөчө 
билим берүү муктаждыктары бар адамдарды окутуу 
маселелери боюнча ар кандай колдоо жана жардам 
(методикалык, психологиялык ж.б.) алууга мүмкүн-
чүлүгү» [7, 73-74-бб.]. 

Биз жогорку окумуштуулардын ойлоруна тая-
нып инклюзивддүү маданиятка төмөндөгүдөй анык-
таманы бере алабыз – коомдун өнүгүү деңгээли, 
адамдардын бири-бирине болгон сабырдуу, гуман-
дуу, коопсуз мамилеси. Коомдун бардык мүчөлөрү-
нүн катышуусуна жана өнүгүүсүнө өбөлгө болгон 
катышуучулардын кызматташтыгы жана өнөктөштү-
гү. Бул инклюзивдүү билим берүү баалуулуктарын 
жана принциптерин сактоо, ошол эле учурда атайын 
билим алуу муктаждыктары бар адамдын маданий 
көп түрдүүлүктү кабыл алуусу.  

Инклюзивдүү маданият инклюзивдүү билим бе-
рүүнүн эң маанилүү компоненти болуп саналат. Анын 
калыптанбай калышы бүткүл окуу процессине терс 
таасирин тийгизип, жогорку натыйжаларды бербейт. 
Дени сак балдарды жана өзгөчө билимге муктаж бал-
дарды окутуу үчүн идеалдуу шарттарды түзүүгө бо-
лот, бирок адам факторун жокко чыгарууга болбойт. 
Ошондуктан, мамлекет, коомчулук жана массалык 
маалымат каражаттары физикалык жактан жабыр 
тарткан же оор кырдаалдардан психикалык кемчилиги 
бар бардык адамдарга карата сый мамилесин калып-
тандыруу үчүн күч-аракетин бириктирүүгө тийиш. 

Ал эми инклюзивдик маданиятынын элемент-
тери катары: инклюзивдик билим берүүгө карата 
баалуулуктар, нормалар, мамилелер жана жүрүм-ту-
румдар; инклюзивдик билим берүүнүн бардык каты-

шуучуларынын ортосундагы жагымдуу өз ара ара-
кеттенүүгө көмөктөшүүчү социалдык жана жеке са-
паттарды айта алабыз. 

Инклюзивдик билим берүүдөгү баалуулуктар, 
нормалар, мамилелер жана жүрүм-турумдар инклю-
зивдик билим берүү идеологиясын тарбиялык мами-
лелердин бардык катышуучулары тарабынан кабыл 
алуу процесси.  

 Инклюзия шарттарында мамилелердин көр-
сөткүчтөрү:  

- ден соолугунун мүмкүнчүлүктөрү чектелүү 
окуучулар жана нормалдуу өнүгүп келе жаткан 
теңтуштар үчүн: сабырдуулук, гумандуулук, түшү-
нүү, жардам берүүгө даяр болуу; мамилелердеги 
позиция «биз баарыбыз бирдейбиз»; 

- мугалимдер үчүн: өнүгүүсүнүн ар кандай 
түрлөрү бар балдарды кабыл алуу, эмпатикалык тү-
шүнүү (окуучулардын жана ата-энелердин сезимде-
рин жана жеке маанилерин так кабыл алуу); 

- нормалдуу өнүгүп келе жаткан окуучулар-
дын ата-энелери үчүн: ден соолугунун мүмкүнчү-
лүктөрү чектелүү балдарга карата оң мамиле, алар-
дын нормалдуу өнүгүп жаткан балдарды тарбиялоо-
нун кошумча фактору катары кабыл алуусу. 

Инклюзия шарттарында билим берүүдө каты-
шуучулардын ийгиликтүү өз ара аракеттенүүсүнө 
көмөктөшүүчү социалдык жана жеке сапаттар, өндү-
рүмдүү коомдук өз ара аракеттенүүлөр, өзгөчө би-
лим берүү муктаждыктары бар балдарды окутуу 
жана тарбиялоо маселелери боюнча окуу-методика-
лык компетенттүүлүк – инклюзивдүү маданиятын 
куруу мүмкүнчүлүгүн арттырат.  

Коомдун инклюзивдүү маданиятын инклюзив-
дүү билим берүүнү ийгиликтүү ишке ашыруунун 
фактору катары гана эмес, Кыргызстанда көп мада-
нияттуу билим берүүнү өнүктүрүү фактору катары 
да кароого болот. Мезгилдин талабына ылайык 
акыркы жылдары педагогикада көз карандысыз ди-
намикалуу өнүгүп келе жаткан билим берүү чөйрөсү 
пайда болууда, анын көрсөткүчү катары – ааламда-
шуу шартында билим берүү маселелерин чечүүнүн 
инновациялык каражаты болгон көп маданияттуу би-
лим берүү алдыга чыгууда. 

Педагогика илиминде «көп маданияттуу билим 
берүү» түшүнүгү өсүп келе жаткан муундарды көп 
улуттуу жана көп маданияттуу чөйрөдө жашоого да-
ярдоо идеяларына негизделген билим берүү катары 
аныкталат. Мындай билим берүүнүн максаты – ар 
кандай улуттун, расанын, диндин өкүлдөрү менен 
баарлашуу жана кызматташуу жөндөмүн өнүктүрүү, 
башка маданияттын өзгөчөлүгүн түшүнүү, аларга бол-
гон терс көз караштарды жоюу. Заманбап адам толе-
ранттуу, көтөрүмдүү, башка маданияттын адамдарын 
урматтоо сезими өнүккөн, алар менен тынчтыкта жана 
ынтымакта жашоого жөндөмдүү, активдүү өз ара ара-

кеттенүүгө даяр болушун талап этет [1]. Мындай көн-
дүмгө ээ болуу үчүн тиешелүү маданиятка ээ болуусу 
шарт. Кыргызстанда ар кандай улуттук маданиятка, 
анын өкүлдөрүнө, баалуулуктарына, каада-салттары-
на, тилине болгон урмат-сый, камкор мамилени ка-
лыптандыруу, ошол эле учурда өз маданиятын негиз 
катары сактоо менен көп маданияттуу билим берүүнү 
өнүктүрүү негизги милдет болуп саналат, анткени 
биздин өлкөбүз көп улуттуу өлкө. 

Заманбап билим берүүдөгү көп маданияттуу-
луктун өзгөчөлүктөрү бир катар объективдүү кыйын-
чылыктар менен коштолууда: биринчиден, коомдун 
тилдик, маданий жана менталдык ар түрдүүлүгү ме-
нен; экинчиден, инсандын бирдиктүү социалдык, 
экономикалык, саясий-маданий мейкиндиктин бир-
дей мүчөсү катары руханий калыптануусун камсыз 
кылуу милдети менен; үчүнчүдөн, бул максаттарды 
кош тилдүүлүк, бимаданияттык жана бименталдык 
негизде жүзөгө ашыруу зарылдыгы менен. Көп мада-
нияттуулук маданияттын маңызынын ар түрдүүлү-
гүн, ар кандай маданияттардын диалогунун контекс-
тинде гана эмес, адамдын баалуулук тутумун өздөш-
түрүүсүнүн жана дүйнөнүн маданияттуу көрүнүшү-
нө киришинин бардык аспектилеринде чагылдырат. 
Жалпысынан алганда, көп маданияттуулук принциби 
көп маданияттуу полиэтникалык чөйрөдө жашоого 
даярдыгын жана жөндөмүн калыптандыруу макса-
тында жаш муундарды этностук, улуттук жана дүй-
нөлүк маданият менен тааныштыруунун педагогика-
лык стандарты катары каралат. Бул принцип көп ма-
данияттуу билим берүүнү түзүүдө маданияттын не-
гизги диалектикалык касиетин «ар түрдүүлүктөгү 
биримдик» катары эске алууну белгилейт: глобал-
дуулук жана жергиликтүүлүк, акыл-эстүүлүк жана 
акылга сыйбастык, азыркы учурдагы өткөн жана ке-
лечек, универсалдуулук жана оригиналдуулук: жал-
пы жана профессионалдык, материалдык жана руха-
ний, универсалдуу жана улуттук баалуулуктар жана 
маанилер ж.б.у.с.  

Инклюзивдүү билим берүү менен көп маданият-
туу билим берүүнүн ортосунда белгилүү бир байла-
ныш бар, ал көптөгөн идеялардын, концепциялардын 
жалпылыгында, ошондой эле алардын максаттарын-
да жана милдеттеринде чагылдырылат [4]. Бул эки 
багыттын эң негизги окшоштугу: аларды ишке ашы-
руу өзгөчө түрдөгү сабырдуулукту (толеранттуулук) 
талап кылат, ага коомдун адеп-ахлактык тарбиясы-
нын пландуу системасы менен гана жетишүүгө болот 
жана инклюзивдүү маданиятты калыптандыруу, про-
пагандылоо, жайылтуу. 

Толеранттуулук жана толеранттуу мамиле адам-
заттын бүткүл тарыхынан байкоого болот. Бул көрү-
нүштүн маанисин түшүнүү жана толеранттуу жүрүм-
турум элементтерин аткаруу, анын ченемдери ар 
дайым адамзаттын жашоосунун чыныгы шарты болуп 

келген [2]. Толеранттуулукту адамдык мамилелердин 
нормасы гана эмес, аларды түзүүнүн маанилүү компо-
ненти, ошондой эле коомдун өнүгүшүндөгү туруктуу, 
көп кырдуу “уюштуруучу күч” десек болот. 

Билим берүү системасында, билим берүү про-
цессинде толеранттуу аң-сезимди калыптандыруу 
көйгөйүн сактап калуу, гумандуулукка негизделген 
коопсуздукту камсыз кылуу, коомду уюштуруудагы 
жана өнүктүрүүдөгү толеранттуулуктун функцио-
налдык ролун илимий-теориялык жана практикалык 
жактан түшүндүрүп, бардык мамилелерди куруунун 
механизми катары кароо керек. 

Билим берүү ар дайым илимий жетишкендик-
тердин, жалпы маданияттын топтолгон потенциалын 
камтуу менен коомдогу позитивдүү жүрүм-турум 
үлгүлөрүн сактоонун жана аны кийинки муундарга 
жеткирүүнүн башкы шарты жана куралы экендиги 
жетишээрлик деңгээлде эске алынбай келет. Билим 
берүүнүн аркасында коомдун туруктуулугу гана сак-
талбастан, адам ортосудагы мамилелердин формала-
ры менен түрлөрү жана маданияттардын өз ара ара-
кеттерин да өзгөрүп турат. Ошондуктан, билим бе-
рүү инклюзивдүү жана көп маданияттуулукту кам-
сыз кылган тарбиялоонун салттуу, позитивдүү фор-
маларын сактоого, инсан аралык, маданияттар ара-
лык өз ара кызматташтык чөйрөсүндөгү туруктуулу-
гун камсыз кылган илимий педагогикалык чөйрөсү.  

Мисалы, Кыргызстандагы билим берүү практи-
касы менен таанышуу ушул көрүнүштүн маңызын мү-
нөздөгөн бул сыяктуу бир катар жоболорду белгилөө-
гө мүмкүндүк берет: биринчиден, билим берүү саяса-
ты менен практикасы студенттердин маданияттуу ар 
түрдүү коомдо ийгиликтүү жашоо, пикир алышуу жа-
на баарлашуу мүмкүнчүлүгү катары маданияттар ара-
лык компетенцияны өнүктүрүү үчүн мектептерде жа-
на ЖОЖдордо шарттарды түзүүгө багытталат; экин-
чиден, мугалимдин расалык, этникалык, диний таан-
дыктыгына, тилине, жынысына, социалдык абалына, 
физикалык жана интеллектуалдык өзгөчөлүктөрүнө 
карабастан, бардык окуучулар үчүн сапаттуу билим 
алуу үчүн бирдей өбөлгөлөрдү түзүүнү камсыз кылуу; 
үчүнчүдөн, педагогикалык коомчулуктун билим бе-
рүү уюмдарында окуган бардык маданияттарды алып 
жүрүүчүлөргө карата толеранттуулук, адам укуктарын 
сыйлоо принциптерин сактоого багытталышы. 

Демек, «Инклюзивдүү маданият» инклюзивдүү 
билим берүүнүн бир бөлүгү болгон сыяктуу эле, көп 
маданияттуу билим берүү – окуучулардын, студент-
тердин кайсы бир маданияттын өкүлү болуу менен 
башка маданияттарды таанып-билүүсүн өнүктүрүүгө 
багытталган, социомаданий компетенцияларды ча-
гылдырган, алардын аң-сезиминин өнүгүшүн, көп 

маданияттуу чөйрөдө максаттуу социалдашуусунун 
формаларын камтыган татаал процесс.  

Инсанга болгон урмат-сый, сабырдуулук, адам-
керчилик, жоопкерчиликтүүлүк ар бир адам үчүн 
маанилүү. Демек, көп маданияттуу жана инклюзив-
дик билим берүүнү өнүктүрүүнүн эң маанилүү неги-
зи – инклюзивдик маданият. Инклюзивдүү чөйрөдө 
коом өзүнүн ар бир мүчөсүн кандай болсо, ошондой 
кабыл алууну үйрөнсө, алардын башкаларга окшош 
эместигин тааныса, ар бирине көңүл бөлүп жана ур-
матталса – аларда коопсуздук, жайлуулук жана таан-
дуулук сезимин жаратат, бул билим берүү процесси-
не жагымдуу таасир этет.  

Ар кандай муктаждыктары бар инсандар жаша-
ган жери боюнча жергиликтүү билим берүү уюмунда 
өзү теңдүүлөр арасында билим алуусу, үй-бүлөсү 
менен бирге коомдук жашоосун байытууга толук ка-
тышуусу – алардын көз карандысыз жашоосу үчүн 
көбүрөөк мүмкүнчүлүктөргө ээ болуусуна шарт тү-
зөт. Ал эми коомдун таалим-тарбия системаларында-
гы, нормаларындагы карама-каршылыктары четтеп 
ар кандай билим алуу муктаждыктары бар инсанга 
карата мамилеси өзгөртөт. 

